
PARLAMENT I PASTËR: LLOGARIDHËNIE DHE TRANSPARENCË  

RAPORTI I PLOTË PËR PERIUDHËN SHTATOR – DHJETOR 2019 

Instituti i Studimeve Politike (ISP) me mbështetjen e Programit të Shoqërisë Civile për 

Shqipërinë dhe Kosovën, financuar nga Ministria e Punëve të Jashtme të Norvegjisë dhe 

menaxhuar nga Fondacioni Kosovar për Shoqëri Civile (KCSF) në partneritet me Partnerët 

Shqipëri për Ndryshim dhe Zhvillim (PA) është duke realizuar projektin “Parlament i pastër: 

llogaridhënie dhe transparencë”. Periudha e zhvillimit të projektit është janar 2019 – prill 2020. 

Ky është raporti i tretë i projektit dhe përmbledh periudhën shtator - dhjetor 2019. 

 

GJETJET KRYESORE E REKOMANDIME TË RAPORTIT (III) 

 Gjatë sesionit të vjeshtës (shtator-dhjetor 2019) ka pasur zgjerim të kategorive dhe të 

aspekteve të aplikimit të standardeve të përcaktuara nga Kodi i Sjelljes dhe aktet në 

zbatim të tij, duke nxjerr në pah rëndësinë në rritje të nevojës për aplikimin e 

standardeve më të larta etike dhe të llogaridhënies në parlament dhe në aktivitetin 

parlamentar.  

 

 Në dhjetor 2019 për herë të parë ka një zyrtar të lartë të parlamentit në proces gjykimi 

në Gjykatën Administrative, pas vendimit të ILDKPKI për gjendje në konflikt interesi. 

Rasti i evidentuar dhe i depozituar në ILDKPKI nga stafi i ISP përbën një shembull tipik 

të suksesit në procesin e monitorimit. 

 

 Aplikimi nga Kuvendi për herë të parë i deklarimeve të deputetëve për rastet e 

pjesëmarrjes në aktivitete të së tretëve, si dhe i të dhënave financiare të përfitimeve 

nga deputetët në aktivitetin parlamentar, përbëjnë një zhvillim të ri në rritjen e 

standardeve të transparencës.  

 

 Bashkëpunimi pozitiv i ISP me ILDKPKI për ndjekjen ligjore të rasteve të dyshuara për 

gjendje në Konflikt Interesi, është gjithashtu zhvillim pozitiv dhe një bazë e mirë e 

ndryshimeve pozitive në sjelljen institucionale, standard që duhet të ndiqet edhe nga 

entet e tjera shtetërore e publike që përfshihen në problematikat komplekse të KI. 

 

 Mungesa e deklarimeve të reja në Regjistrin e gjendjes së mundshme në Konflikt 

Interesi gjatë periudhës katër mujore mund të mos përputhet me bilancin e faktit të 

gjendjes në KI, por është edhe tregues se Kuvendi ende nuk ka një instrument 

funksional të verifikimeve të çdo rasti të dyshuar ose të raportuar në Konflikt Interesi. 

 Zhvillimi i të parës protestë të një grupi nga shoqëria civile kundër gjuhës 

diskriminuese të një deputeti, si dhe deklarimet për këtë rast të institucioneve si 

Avokati i Popullit apo Komisioneri Anti – Diskriminim janë gjithashtu zhvillime pozitive 

në zgjerimin e aktorëve institucionalë e publikë që kanë vëmendje e prioritet çështjet 

e sjelljes etike dhe të standardeve të Kodit të Sjelljes në aktivitetin parlamentar.  

 

 As ndryshimet në Rregulloren e re të Kuvendit dhe as masat sensibilizuese publike në 

drejtim të rritjes së standardeve në aplikimin integral të rregullave etike, nuk 

shmangën dot ligjërimin fyes publik nga deputetë të veçantë, rastet e akuzave për 

sjellje të dhunshme e incidente, apo të replikave denigruese ndaj njeri tjetrit. 

 

 Është e nevojshme që Kuvendi të ketë një mekanizëm më reflektues ndaj 

denoncimeve që vijnë nga ILDKPKI, shoqëria civile apo media, lidhur me shkeljet e 

Kodit të Etikës, si dhe të aplikojë procese më transparente në procesin e propozimeve 

dhe miratimit të akteve ligjore, të vendimeve dhe të proceseve zgjedhore me bazë 

Kuvendin.  

 

 Kuvendi duhet të publikojë në kohë procesverbalet e mbledhjeve, procedurat dhe 

vendimet që lidhen me zbatimin e Rregullores dhe të Kodit të Sjelljes, si dhe të ofrojë 

informacione cilësore dhe të vazhdueshme për kandidatët që zgjidhen ose shkarkohen 

nga Kuvendi, në mënyrë që të ndikojë pozitivisht në rritjen e transparencës dhe të 

hapësirës për verifikimin e respektimit të standardeve ligjore e kushtetuese.  

 

 Deputetët, sidomos ata të zgjedhur më 2019, kanë ende nevojë për trajnim të 

vazhdueshëm për Rregulloren dhe Kodin e Sjelljes, sugjerim të cilin ISP e ka adresuar 

dhe është i gatshëm t’i ofrojë Kuvendit ekspertizën e nevojshme. Trajnimi i parë është 

planifikuar në muajin mars 2020. 

 

 Grupet parlamentare duhet të publikojnë Rregulloren e funksionimit, sipas detyrimit 

të ndryshimeve në Rregulloren e Kuvendit, si dhe të krijojnë mekanizma të brendshëm 

vlerësimi e parandalimi të shkeljes së etikës dhe të detyrimeve të tjera që burojnë nga 

Kodi i Sjelljes dhe legjislacioni për konfliktin e interesit. 

 

 Media mund dhe duhet të investohet më shumë në hetimin e rasteve të supozuara për 

konflikt interesi dhe për qëndrim kritik ndaj të gjitha rasteve të shkeljes së etikës, 

Kodit të Sjelljes dhe ligjit nga deputetët, nga zyrtarët në Kuvend, nga vetë media si dhe 

nga institucionet e individët që ftohen në seanca dëgjimore në Kuvend. 

1. FOKUSIMI NË HETIMIN E RASTEVE KONKRETE 

 

Gjatë fazës së tretë të projektit “Parlamenti i pastër: 

llogaridhënie dhe transparencë” stafi i ISP u 

përqendrua në hulumtimin e rasteve konkrete të 

Konfliktit të Interesit dhe të shkeljes së Kodit të Sjelljes 

nga deputetët. ISP adresoi disa çështje tek Inspektorati 

i Lartë i Deklarimit dhe Kontrollit të Pasurive dhe 

Konfliktit të Interesave (ILDKPKI), si dhe iu përgjigj 

vazhdimisht këtij institucioni në kërkesat për më 

shumë informacion. Një çështje konkrete është 

tashmë në proces gjyqësor dhe ky është rasti i parë kur 

një deputet, me akuzën e Konfliktit të Interesit, është 

në gjykim nga organet e drejtësisë, për më tepër kur 

nismëtar i procesit është një organizatë jo qeveritare, 

si ISP. 

 

Gjithashtu stafi i ISP, krahas monitorimit, është 

fokusuar në aktivitetin parlamentar për të ndjekur 

problematikat e respektimit të Kodit të Sjelljes, 

ligjërimit politik e publik që rregullohet nga ky Kod, si 

dhe detyrime të tjera të aktivitetit parlamentar që 

rregullohen nga dispozitat e Kodit. Po ashtu, stafi është 

investuar në ndjekjen e axhendës së punës së 

komisionit hetimor me fokus kërkesën për shkarkimin 

e Presidentit të Republikës, si dhe të Komisioneve të tjera të Posaçme në parlament. 

 

 

1.1. PROBLEMATIKA NË NDJEKJEN E RASTEVE TË KONFLIKTIT TË INTERESIT 

Nga verifikimet e stafit monitorues të ISP, denoncimet e ardhura apo të dhënat e mbledhura nga 

aktiviteti parlamentar rezultojnë edhe raste të tjera të dyshuara për gjendje në konflikt interesi, 

të cilat janë në trajtim dhe në konsultim të vazhdueshëm me ILDKPKI. Ky i fundit ka shprehur 

gatishmërinë që në rastin e deputetëve ISP të bëjë adresimin direkt të të dhënave dhe ai të 

investohet në hetime e trajtim të mëtejshëm, praktikë e cila dallon nga ajo e përcaktuar nga ligje 

të tjera, të cilat kërkojnë që vetë struktura në parlament për parandalimin e Konfliktit të 

Interesit të investohet për hetimin e rasteve përpara se të shkohet tek ILDKPKI.  

Për shkak se struktura në parlament është teknike dhe për rrjedhojë, nën presionin dhe varësinë 

politike të parlamentit, e ka thuajse të pamundur hetimin e deputetëve, sidomos kur ata janë 

figura të rëndësishme politike dhe drejtuese. Për këtë arsye për të evituar problematikat në 

ndjekjen e procedurës dhe mundësimin e hetimit, ISP ka vijuar direkt komunikimin me ILDKPKI. 

SHTATOR-DHJETOR 2019, ASNJË 
DEKLARIM NË REGJISTRIN E KI 

Nga monitorimi i Kuvendit dhe 

komunikimi me të rezulton se gjatë 

katër muajve të fundit (shtator-

dhjetor 2019) nuk ka pasur asnjë 

rast të deklarimit të deputetëve në 

Regjistrin e Konfliktit të Interesit. 

Vlerësimi se nuk ka pasur raste të 

deklarimit nuk do të thotë 

automatikisht se nuk ka pasur raste 

të mundshme të gjendjes në Konflikt 

Interesi, por lidhet edhe me vullnetin 

e vetë deputetëve dhe me rëndësinë 

që i kushtohet prej tyre deklarimit në 

Regjistër. Megjithatë gjatë kësaj 

periudhe nuk ka pasur raste 100% të 

qarta të gjendjes së ndonjë deputeti 

në Konflikt Interesi. 

Në këtë proces ISP konstaton katër problematika:  

 E para, duke qenë vetëm një palë politike në parlament, çdo hetim merr paragjykim politik 

dhe siç ka ndodhur edhe në të kaluarën, interpretohet prej mazhorancës si investim i stafit 

monitorues kundër saj. E vërteta është se stafi i ISP ndjek të njëjtin standard për të gjithë 

deputetët dhe do të kishte të ndjenjën qasje edhe nga deputetët që dorëzuan mandatet në 

shkurt 2019, duke pamundësuar trajtimin e tyre në raportet tona monitoruese.  

 

 E dyta, parlamenti dhe vetë mazhoranca ka mekanizma dhe vëmendje minimale për hetimin 

e rasteve të supozuara si konflikt interesi dhe evitimin e tyre paraprak. Mungesa e këtyre 

mekanizmave dhe e kulturës politike të distancimit ndaj përgjegjësive personale,  e dobëson 

instrumentin e përballjes me praktikat abuzive të Konfliktit të Interesit. 

 

 E treta, sigurimi i informacioneve nga institucionet zyrtare, përfshirë zyrat e tatimeve, 

hipoteka, regjistri i bizneseve, etj., vijon të jetë proces shumë kompleks dhe i vështirë për sa 

kohë shumica e institucioneve zyrtare i konsiderojnë kërkesa apo përpjekje të tilla si praktika 

në kundërshtim me legjislacionin mbi të dhënat personale.  

 

 Së fundi, duke qenë organizata e vetme që monitoron dhe ndjek praktikat e respektimit të 

standardeve të parandalimit të Konfliktit të Interesit, ISP përballet edhe me koston politike 

të sulmeve personale dhe kolektive ndaj saj. Për shembull, në adresimet e ISP ndaj ILDKPKI 

dhe institucioneve të tjera, do të ishte e pritshme që këto institucione të mos i drejtohen 

subjektit nën hetim/dyshime duke cituar kërkesën ose pretendimin e ISP, por duke e trajtuar 

kërkesën si kërkesë të tyre zyrtare ose si pjesë e përgjegjësive të tyre ligjore. Citimi i ISP dhe 

drejtuesit të saj në shkresat adresuar subjekteve të dyshuara për konflikt interesi vetëm sa 

krijon vështirësi ndaj ISP dhe i jep natyrë të personalizuar procesit të nevojshëm të trajtimit 

të Konfliktit të Interesit me të gjithë seriozitetin, integritetin dhe kompeksitetin që 

parashikon legjislacioni në fuqi. 

Më poshtë janë disa nga rastet dhe problematikat kryesore të gjetjeve dhe vlerësimeve të ISP 

gjatë periudhës shtator-dhjetor 2019. 

 

1.2. RASTI I DEPUTETIT ABAZI, NJË HETIM I VONUAR MBI KONFLIKTIN E INTERESIT 

Në kuadër të një monitorimi të kryer nga ana e Institutit të Studimeve Politike Tiranë, lidhur me 

nivelin e integritetit të deputetëve të Kuvendit të Shqipërisë dhe shmangien nga gjendjet e 

ndryshme të konfliktit të interesit gjatë veprimtarisë që kryejnë, është konstatuar se deputeti i 

Partisë Socialiste në Kuvendin e Shqipërisë Z. Sadri Abazi, është në gjendje të konfliktit të 

interesit në kundërshtim me ligjin.  

Nga të dhënat që kishte administruar dhe dispononte ISP nëpërmjet komunikimit me Ministrinë 

e Financave dhe Posta Shqiptare është evidentuar fakti se Shoqëria “Usluga” e regjistruar me 

Vendim Gjykatës Tiranë Nr. 5246/1 dt.19.02.1993 me administratore aktuale Znj. Aurora Abazi 

(vajza e deputetit Sadri Abazi) kishte lidhur kontratë qeraje Nr.722 dt.08.03.2019 me Posta 

Shqiptare sh.a për një objekt në rrugën “Reshat Petrela” Tiranë me numër pasurie 7/168, Zona 

Kadastrale Nr.8330 me afat 5 vjeçar. Nga të dhënat e ekstraktit të QKB rezultonte se 

bashkëpronarë të shoqërisë Usluga Sh.p.k dhe përfitues të kontratës së mësipërme, ishin me 

pjesë të barabarta bashkëshortja dhe fëmijët e deputetit Sadri Abazi.    

Nisur nga të dhënat e mësipërme, ISP, duke konsideruar Posta Shqiptare si kompani me kapital 

tërësisht shtetëror, provuar kjo me konfirmimet zyrtare të Ministrisë së Financave (si institucion 

i autorizuar në emër të pronarit shtet për shoqërinë “Posta”) krijoi bindjen se kontratat e 

mësipërme përbënin një bazë të fortë hetimi dhe vlerësimi ligjor mbi gjendjen e konfliktit të 

interesit, gjendje e cila, nuk figuron e deklaruar në formularët vjetorë të deklarimit të pasurisë 

dhe konfliktit të interesit dhe as në Regjistrin e Deklarimeve përkatëse në Kuvend. Për këtë rast, 

ISP iu drejtua me shkresë Inspektoratit të Lartë të Deklarimit dhe Kontrollit të Pasurisë dhe 

Parandalimit të Konfliktit të Interesit (ILDKPKI), duke kërkuar nisjen e hetimeve administrative 

për këtë rast dhe marrjen e masave për ndërprerjen dhe ndëshkimin e gjendjes së 

paligjshmërisë në kushtet e konfliktit të interesit.  

Në përgjigje të komunikimeve të vazhdueshme me ILDKPKI, për rastin e mësipërm, e cila nga 

ana e saj ka kërkuar edhe dokumentacionin shtesë që dispononim, ky institucion më anë të 

shkresës Nr. 3926/9 prot. datë 2.12.2019 ka informuar zyrtarisht dhe në mënyrë të 

përfundimtare ISP, lidhur me ecurinë dhe masat e marra nga ana e tij për ndjekjen dhe 

përfundimin e hetimit për deputetin Sadri Abazi. Konkretisht ILDKPKI ka deklaruar në shkresën e 

mësipërme se për rastin e deputetit Sadri Abazi është konstatuar se ai është në gjendje 

flagrante të konfliktit të interesit, pasi ka rezultuar e provuar nënshkrimi i kontratave me 

kompani shtetërore, për të cilat ka ndalesë absolute ligjore. Deputeti në fjalë, megjithëse duke 

qenë deputet ka figuruar bashkë-ortak me 25% të aksioneve të Shoqërisë Usluga sh.p.k që ka 

lidhur dy kontrata qiraje me Posta Shqiptare sh.a, e cila është kompani shtetërore.  

Në përfundim të hetimit dhe konstatimeve të mësipërme që rezultuan të mbështetura në ligj 

dhe prova, ashtu sikundër u evidentuan edhe nga ISP në komunikimet dhe kërkesat e 

mëparshme, ILDKPKI informoi se kishte vendosur marrjen e masës administrative me gjobë në 

shumën 800.000 mijë lekë ndaj deputetit Sadri Abazi. ILDKPKI informon ISP-në se deputeti në 

fjalë, lidhur me këtë gjobë është ankuar në Gjykatën Administrative. Aktualisht procesi vijon në 

Gjykatën Administrative dhe jemi në pritje të vendimit të saj. Pavarësisht kësaj, duhet vlerësuar 

puna e ILDKPKI, i cili në mbështetje të dokumentacionit dhe kërkesave të ISP, bëri të mundur 

reagimin pozitiv dhe të ligjshëm për këtë rast, duke marrë masa konkrete ndëshkimore. 

 

1.3. RASTI I DEPUTETIT QEFALIA, NJË KONFLIKT INTERESI I PAZGJIDHUR  

ISP në kuadër të monitorimit të vazhdueshëm të gjendjes së mundshme të konflikteve të 

interesit tek deputetë të ndryshëm të Kuvendit, kreu një hetim dhe administroi 

dokumentacionin e nevojshëm për deputetin e Partisë Socialiste Xhemal Qefalia, i cili sipas të 

dhënave, rezultonte në pozita të konfliktit të interesit ligjor për shkak të detyrës së tij si anëtar i 

Komisionit për Sigurinë Kombëtare në Kuvend. Dokumentacioni i mbledhur tregonte se vëllai 

dhe familjarë të afërm të deputetit Qefalia kishin pasur një histori të gjatë të pronësisë dhe 

administrimit të Shoqërisë Dajti Park 2007, por ajo që të binte në sy, ishin te tenderat e fituara 

së fundi nga kjo kompani me prokurues Ministrinë e Brendshme.  

Nga ana e ISP u adresuan kërkesat përkatëse drejtuar Kuvendit të Shqipërisë dhe ILDKPKI, në të 

cilat u kërkua marrja e masave për një hetim të mëtejshëm të fakteve dhe dispozitave ligjore që 

lidhin Shoqërinë Dajti Park 2007 sh.p.k, me tenderat e fituara nga ana e saj të prokuruara nga 

Ministria e Brendshme dhe roli ndikues i pozitës së deputetit Xhemal Qefalia në funksionin e  

anëtarit te Komisionit të Sigurisë Kombëtare. Megjithëse kjo praktikë u administrua menjëherë 

për hetim nga ana e ILDKPKI, në përgjigje të komunikimeve për një rezultat final të këtyre 

hetimeve, ky institucion më anë të shkresës Nr.3926/9 prot. datë 2.12.2019 ka informuar ISP-në 

se për rastin e deputetit të Partisë Socialiste Z. Xhemal Qefalia, që është njëkohësisht edhe 

anëtar i Komisionit të Sigurisë Kombëtare, nuk provohet gjendja e tij e papajtueshmërisë me 

funksionin e deputetit. Sipas ILDKPKI, pas hetimeve të kryera dhe informacioneve shtesë të 

paraqitura nga ana e ISP, ka rezultuar se Shoqëria Dajti Park 2007 sh.p.k me ortak 50% vëllanë e 

deputetit Xhemal Qefalia, nuk ka lidhje interesi që të lidhin veprimtarinë e këtij subjekti me 

detyrën e deputetit të mësipërm.   

Me gjithë adresimin e argumenteve ligjor dhe dokumentacionin e dërguar nga ana jonë, 

propozimet tona nuk u morën parasysh, duke mos dhënë argumente bindëse në shkresën e 

mësipërme të dërguar pranë ISP-së. ISP po gjykon mundësinë që rasti të vijojë të trajtohet më 

tej nëpërmjet institucioneve të tjera ligjzbatuese, për të parë rrugë dhe mundësinë që kjo 

çështje t’i nënshtrohet një hetimi dhe zgjidhje përfundimtare në përputhje me ligjin. ISP 

vlerëson se në raste të tilla, kur informacioni dhe dokumentacioni i adresuar është i plotë dhe 

kompleks, organet ligjzbatuese nuk duhet të druhen karshi paprekshmërisë së ekuilibrave dhe 

interesave politike, por duhet të vijojnë të japin shembuj të vazhdueshëm të vendosmërisë së 

tyre për hetime të thelluara dhe rezultate të prekshme në luftën kundër abuzimit të pushtetit 

nëpërmjet vendimmarrjeve në konflikt interesi deri në nivelet më të larta politike.  

 

1.4. DEPUTETË TË TJERË NË GJENDJE TË KONFLIKTIT TË INTERESIT?  

Ndër rastet nën hetim nga ISP është edhe ai i deputetit Alket Hyseni, anëtar i Komisionit të 

Ligjeve në parlament, njëherësh relator dhe votues në një numër të madh aktesh ligjore që 

lidhen me drejtësinë, reformat, taksat dhe vendimmarrje të tjera parlamentare. Zoti Hyseni 

përpara zgjedhjes deputet ka poseduar një firmë ligjore H&A Law Firm, e cila prej disa vitesh 

zyrtarisht drejtohet nga familjarë të tij. Megjithatë në të gjitha aktivitetet vjetore të firmës 

private zoti Hyseni është pjesëmarrjes dhe figurë reklamuese e qendrore e saj, duke dhënë 

indicie se ai vijon të jetë jo zyrtarisht pjesë e firmës dhe për rrjedhojë, në konflikt interesi me një 

numër të madh aktesh ligjore dhe procesesh parlamentare që përfshijnë edhe atë në Komisionin 

e Ligjeve dhe në aktivitetin e tij parlamentar. Stafi i ISP ka mbledhur të dhënat teknike dhe 

administrative dhe është në fazën e komunikimit me ILDKPKI për ndjekjen e këtij rasti. 

Të njëjtat praktika janë ndjekur edhe në raste të tjera të supozuara për gjendje të mundshme në 

konflikt interesi, përfshirë disa deputetë të zgjedhur më 2017 dhe deputetë të rinj të ardhur në 

parlament gjatë procesit zëvendësues më 2019.  

Konkretisht, stafi i ISP është angazhuar gjatë muajve të fundit për kryerjen e disa verifikimeve në 

denoncimet që kanë ardhur për gjendje të mundshme të konfliktit të interesit nga tre deputetë 

të zgjedhur në Fier, Lushnje dhe në Shijak, të cilët përpara angazhimit parlamentar kanë pasur 

biznese private. Denoncimet lidhen me mundësinë që ata të përdorin postin parlamentar për të 

përfituar mbështetje financiare shtetërore ose privilegje në konkurrim përmes ish bizneseve të 

tyre, të cilat aktualisht vijojnë të drejtohen nga anëtarë të afërt të familjes së tyre. Përderisa të 

dhënat janë ende në verifikim, stafi i ISP nuk i përfshiu ato në mënyrë të detajuar në këtë raport. 

Të njëjtat vlerësime vlejnë edhe për së paku tre denoncime të tjera që lidhen me aktivitetin e 

deputetëve të zgjedhur në parlament gjatë vitit 2019. 

 

1.5. KOMISIONI HETIMOR DHE PROBLEMATIKAT ME KONFLIKTIN E INTERESIT 

Pavarësisht kontekstit dhe prapaskenave politike të konflikteve institucionale midis Presidentit 

të Republikës, Kryeministrit dhe Kuvendit, Instituti i Studimeve Politike ka monitoruar nisjen dhe 

zhvillimin e procedurave për shkarkimin e Presidentit të Republikës nga ana e Kuvendit të 

Shqipërisë, në të cilën ka vërejtur shkelje të procedurave të paanësisë dhe rregullsisë së 

veprimtarisë së zyrtarit publik, përfshirë edhe konfliktin e mundshëm të interesit. 

Neni 112 i Rregullores së Kuvendit, miratuar me vendimin Nr. 166, datë 16.12.2004 (e 

ndryshuar) qe trajton shkarkimin nga detyra të Presidentit të Republikës, parashikon se jo më 

pak se një e katërta e të gjithë anëtarëve të Kuvendit mund të propozojë shkarkimin nga detyra 

të Presidentit të Republikës për shkaqet e parashikuara në Kushtetutë. Kërkesa duhet të 

paraqitet me shkrim tek Kryetari i Kuvendit dhe të përmbajë në mënyrë të motivuar dhe 

konkrete shkeljen e rëndë të Kushtetutës ose kryerjen e një krimi të rëndë. Me paraqitjen e 

propozimit, Kryetari i Kuvendit vë menjëherë në dijeni Kuvendin dhe Presidentin e Republikës. 

Më pas, sipas këtij neni, Kryetari i Kuvendit ia përcjell kërkesën dhe dokumentet shoqëruese të 

saj Komisionit për Çështjet Ligjore, Administratën Publike dhe të Drejtat e Njeriut, i cili brenda 

15 ditëve i paraqet Kuvendit raportin dhe propozimin e tij për ngritjen ose mos-ngritjen e një 

komisioni hetimor. Me shkresën Nr.2502 datë 17.06.2019, një grup deputetësh të Partisë 

Socialiste, i janë drejtuar Kryetarit të Kuvendit të Shqipërisë, duke i kërkuar fillimin e 

procedurave për shkarkimin e Presidentit të Republikës, pasi sipas tyre, ata kanë krijuar bindjen 

e plotë se Presidenti ka kryer shkelje të rëndë të Kushtetutës. Nga përmbajtja faksimile e kësaj 

shkrese, e publikuar në media, veçanërisht tek pjesa e nënshkruesve, vihet re se 6 deputetë janë 

njëkohësisht me detyrë anëtarë të Komisionit të Përhershëm për Çështjet Ligjore, Administratën 

Publike dhe të Drejtat e Njeriut.  

Pra, këta deputetë ishin njëkohësisht edhe nënshkrues të fillimit të procedurave për shkarkim, 

edhe anëtarë të Komisionit në Kuvend, në të cilin do të shqyrtohej më tej kërkesa e tyre për t’i 

propozuar Kuvendit me anë të një raporti, hetimin ose jo të Presidentit të Republikës me një 

komision të veçantë hetimor. Të gjithë deputetët e përmendur më lart, të cilët kanë qenë 

nënshkrues të kërkesës fillestare për shkarkimin e Presidentit, kanë qenë të pranishëm si 

anëtarë në mbledhjen e datës 19 Qershor 2019, në të cilën, Komisioni për Çështjet Ligjore, 

Administratën Publike dhe të Drejtat e Njeriut ka marrë në shqyrtim kërkesën për fillimin e 

procedurës së shkarkimit të Presidentit të Republikës. Me ngritjen e Komisionit Hetimor me 

objekt “Për të kontrolluar ligjshmërinë e veprimeve të kryera nga ana e Presidentit të Republikës 

së Shqipërisë, në kuadër të ushtrimit të kompetencave të tij lidhur me zhvillimin e zgjedhjeve për 

organet e qeverisjes vendore si dhe për të kontrolluar ligjshmërinë e veprimeve dhe procedurës 

të ndjekur nga Presidenti i Republikës në kuadër të emërimit të gjyqtarëve kushtetues” vihet re 

gjithashtu se disa prej deputetëve të Komisionit të Çështjeve Ligjore, Administratën Publike dhe 

të Drejtat e Njeriut, që kishin votuar dhe shprehur mendim mbi shkarkimin e Presidentit, janë 

përzgjedhur për të vazhduar rolin e tyre edhe në hetimin e posaçëm.  

Roli i dyfishtë madje edhe i trefishtë që kanë ushtruar së paku 4-5 deputetë  të Kuvendit me 

cilësinë e firmëtarit për nisjen e një procedure parlamentare për shkarkimin e Presidentit të 

Republikës dhe më tej me shqyrtimin e kësaj kërkese nga veta ata, dhe tashmë duke hetuar, ka 

krijuar një dyshim të arsyeshëm të bazuar në faktet e mësipërme se jemi përpara një shkelje të 

parimit të paanshmërisë, paragjykimit dhe mos respektimit të procesit ligjor me detyrën e tyre si 

funksionar publik, duke cenuar rëndë rregullsinë e ushtrimit të aktivitetit të tyre kushtetues dhe 

ligjor, në mbrojtje të të drejtave, lirive dhe interesave të ligjshme.  

Ligji Nr.9367 date 07.04.2005 “Për Parandalimin e Konfliktit të Interesave në Ushtrimin e 

Funksioneve Publike” (i ndryshuar), në nenin 3 të tij, parashikon midis të tjerash garancinë se në 

kryerjen në mënyrë të drejtë të detyrave dhe përgjegjësive të materializuara në një 

vendimmarrje, zyrtari publik duhet të veprojë në përputhje me ligjin, me ndershmëri, 

paanshmëri, përgjegjësi, përkushtim, në afat, në mbrojtje, në çdo rast, të interesit publik dhe të 

drejtave të ligjshme të personave privatë, si dhe për ruajtjen dhe forcimin e besueshmërisë e të 

dinjitetit të institucionit ku punon, të shtetit në përgjithësi dhe të figurës së zyrtarit. 

Në nenin 39 të Ligjit Nr.9367 date 07.04.2005 “Për Parandalimin e Konfliktit të Interesave në 

Ushtrimin e Funksioneve Publike” (i ndryshuar),parashikohet midis të tjerash se për raste të 

ndreqjes së konfliktit të interesave dhe sidomos të kryerjes së drejtë të detyrave dhe 

përgjegjësive të çdo funksionari merret në konsideratë për t’u zbatuar edhe nga Kodi i 

Procedurave Administrative. Në Nenin 13 të Ligjit Nr.44/2015 “Kodi i Procedurave 

Administrative” parashikohet se në ushtrimin e funksioneve të tij, organi publik trajton në 

mënyrë të drejtë dhe të paanshme të gjitha subjektet me të cilat krijon marrëdhënie. 

Legjislacioni (neni 30) përcakton gjithashtu se nëpunësit publikë ose anëtarët e organit kolegjial  

nuk duhet të përfshihen në një procedurë administrative vendimmarrëse, në rastet kur kanë një 

interes të drejtpërdrejtë ose jo të drejtpërdrejtë në vendimmarrjen në shqyrtim.  

Megjithëse kjo praktikë dhe problematikë është depozituar dhe adresuar në Kuvend nga ISP, 

nga ana tjetër, midis Presidentit dhe deputetëve të veçantë të Kuvendit, kanë vijuar akuzat 

politike të ndërsjellta për konflikt interesi në vendimmarrjet respektive. Ndërkohë që Presidenti 

ka sqaruar akuzat e tij, duke përmendur edhe argumentet e mësipërme të ISP, të cilat janë të 

mbështetura ligjërisht, nga ana tjetër Z. Meta është akuzuar se ka vepruar në konflikt interesi 

kur ka shtyrë datën e zgjedhjeve për shkak të bashkëshortes së tij, e cila drejton një parti 

opozitare që kishte interes për delegjitimimin dhe shtyrjen e datës së zgjedhjeve.  

Po ashtu, për shkak të hetimit nga Kuvendi edhe të veprimeve të Presidentit lidhur me 

emërimet në Gjykatën Kushtetuese, deputetë të mazhorancës nuk e kanë kursyer Z. Meta, duke 

e akuzuar se ka konflikt interesi në përzgjedhjen dhe ndikimin mbi anëtarët e rinj të Gjykatës 

Kushtetuese për aq kohë sa çështja hetimore parlamentare kundër tij do të shqyrtohet më tej 

nga kjo gjykatë për shkarkimin përfundimtar. ISP beson se deklarata dhe qëndrime të tilla të 

ndërsjellta nuk i bëjnë aspak mirë forcimit të integritetit institucional dhe besimit publik mbi 

sundimin e ligjit në mënyrë të barabartë dhe të plotë. Në këto raste nevojitet që institucionet e 

pavarura dhe ligjzbatuese të ndërmarrin hetime, të cilat duhet të nxjerrin në pah parregullsitë 

lidhur me raste të mundshme të konfliktit të interesit. Mosveprimi i tyre ka shkaktuar një kaos 

dhe amulli në kuptimin e respektimit të formave procedurale ligjore, të cilat duhet të udhëheqin 

një proces të rregullt ligjor vendimmarrës. 

 

1.6. RASTI I ZYRTARIT TË AMF, NË NDJEKJE TË HETIMIT PËR KONFLIKT INTERESI 

Një tjetër praktikë e ndjekur nga ISP për gjendje të mundshme të konfliktit të interesit është 

procedura  parlamentare e ndjekur në zgjedhjen e Kryetarit të Bordit të Autoritetit të 

Mbikëqyrjes Financiare (AMF). Ky është një nga rastet, në të cilat autoritetet përgjegjëse të 

Kuvendit kanë vijuar të mos jenë në lartësinë e duhur që kërkon ligji, për të parandaluar 

vendimmarrje në gjendje të shumëfishtë dhe flagrante të konfliktit të interesit. Pas vakancës që 

ishte krijuar për vendin e Kryetarit të Bordit të Autoritetit të Mbikëqyrjes Financiare, Komisioni 

për Ekonominë dhe Financave i Kuvendit që nga muaji prill 2019 organizoi disa seanca dëgjimore 

me kandidatët për këtë detyrë, ku midis tyre, edhe pse me probleme të ndalimit ligjor në 

kandidim, figuroi si kandidaturë e favorizuar deri në fund, ajo e shefit të kabinetit të Ministrisë 

së Financave z.Ervin Mete.   

 

ISP kreu një monitorim dhe hetim të thelluar mbi këtë rast, duke përcjellë në mënyrë të 

përsëritur pranë Kuvendit të Shqipërisë kërkesën që të verifikohej gjendja e konfliktit të interesit 

të kandidatit Ervin Mete. Ashtu siç ishte e provuar edhe më parë nga dokumentacioni i 

administruar nga ISP, Z. Mete po favorizohej në garë për shkak se kishte ushtruar më parë 

detyrën e Drejtorit të Kabinetit në Ministrinë e Financave emëruar prej shtatorit 2017 nga ish- 

Ministri i Financave, i cili gjatë procesit të zgjedhjes së tij mbante postin e Kryetarit të Komisionit 

në Kuvend për Ekonominë dhe Financave. Ky i fundit, sipas ligjit duhet t’i propozonte Kuvendit, 

njërën prej kandidaturave, pas një procedure përzgjedhëse. Për më tepër z.Mete figuronte të 

ishte një kandidaturë në kundërshtim me legjislacionin për AMF, pasi në momentin e zgjedhjes 

figuronte njëkohësisht si anëtar i Këshillit Bashkiak të Bashkisë Tiranë i zgjedhur në qershor 2019 

në emër të subjektit politik “PS” dhe kishte ushtruar më parë detyrën e përfaqësuesit në një 

bord kompanie sigurimesh. Këto konstatime në gjendjen e tij të mëparshme ligjore, ishin 

elementë të parashikuar nga ligji si të ndaluar në mënyrë kategorike për kandidim dhe 

përzgjedhjen, në kushtet e konfliktit flagrant të interesit.   

Pavarësisht konfliktit të interesave të mësipërm dhe papajtueshmërisë së detyrave të ushtruara 

nga kandidati, të cilat ju vunë në vëmendje Kuvendit nga ana e ISP, ai u përzgjodh dhe u votua 

në postin e kryetarit të AMF. Duke parë qëndrimin e papërshtatshëm dhe në kundërshtim më 

ligjin për konfliktin e interesit të mbajtur nga Kuvendi, ISP vijoi një korrespondencë të dendur 

me ILDKPKI, duke kërkuar fillimin e procedurave hetimore në bashkëpunim me autoritetet 

përgjegjëse parlamentare.  

Si pasojë e ndjekjes dhe komunikimit të dendur për këtë rast me ILDKPKI, jemi vënë në dijeni për 

shkresën Nr. 4077/2 prot datë 07.10.2019 të këtij institucioni, me anë të së cilës informohemi 

për fillimin e hetimeve dhe vënien në lëvizje të Kuvendit të Shqipërisë, duke përcjellë pranë tij 

pretendimet dhe argumentet ligjore të adresuara nga ana e ISP. Shkresa e mësipërme i është 

dërguar për veprim të mëtejshëm Autoritetit Përgjegjës për Parandalimin e Konfliktit të 

Interesave në Kuvendin e Shqipërisë.  

ILDKPKI në dakordësim me ISP, rastet e deputetëve i adresoi direkt përmes strukturave të tij, 

kurse në rastin e zyrtarëve të tjerë të zgjedhur nga Kuvendi i adresoi shqetësimet tek autoritetet 

e brendshme në institucion, përgjegjëse për monitorimin e zbatimit të legjislacionit mbi 

konfliktin e interesit. Reagimi i ILDKPKI është një veprim për t’u vlerësuar, sepse tregon se 

ndjekja e rasteve në kundërshtim me ligjin nuk ndalon edhe atëherë kur ajo bëhet fakt i kryer, 

duke mos u marrë në konsideratë nga ana e deputetëve gjatë votimit. ISP do jetë në ndjekje të 

vazhdueshme të këtij rasti për të parë deri në fund zbatimin korrekt të legjislacionit mbi 

konfliktin e interesit. 

 

1.7. LIGJËRIMI POLITIK DHE DY RASTE LIDHUR ME KONFLIKTIN E INTERESIT  

ISP gjate monitorimit të veprimtarisë parlamentare, si për diskutimet në komisione, ashtu dhe 

pasqyrimin e tyre në media, ka konstatuar se nuk janë të rralla rastet kur konteksti i akuzave dhe 

kundër-akuzave politike vërtitet edhe rreth gjendjes së konfliktit të interesit. Ajo që 

nënkuptohet nga përdorimi i këtij termi në jetën parlamentare është më së shumti situata e 

veçantë, në të cilin një deputet ka pengesë për të vepruar, votuar apo deklaruar për një çështje 

të caktuar, duke e përdorur nganjëherë këtë formë sulmi thjesht për intimidimin e rivalit politik. 

Deputetët që përmendin apo relatojnë në parim raste të konfliktit të interesit, nuk i referohen 

në mënyrë skrupuloze terminologjisë dhe kritereve të parashikuara në ligjin përkatës, por më së 

shumti e përmendin këtë term si formë e rëndomtë për të kërkuar përjashtimin apo për të 

neutralizuar apriori çdo kundërshtar politik që mendojnë se cenon nismat dhe strategjitë e tyre 

politike.  

Konfliktin e Interesit, e gjejmë shpesh edhe në retorikën në distancë që shkëmbejnë partitë 

politike parlamentare dhe jo parlamentare, duke akuzuar njëra tjetrën për mungesë legjitimimi 

të deputetëve të veçantë të përfshirë në vendimmarrje të caktuara politike dhe institucionale. 

Por në disa raste, ky term përmendet edhe në forma të shpotive apo ngacmimeve miqësore 

midis anëtarëve të komisioneve në Kuvend, me arsyen e vetme për të ndërgjegjësuar midis tyre 

aleatët mbi llojin e shkeljes, e cila mund t’u ngrihet më pas si pretendim nga rivalët politikë, 

brenda apo jashtë parlamentit, duke ideuar një lloj sistemi paraprak mbrojtje dhe imunizimi nga 

kjo formë akuze.   

Ajo që bie në sy në deklaratat dhe akuzat politike me kryefjalë konfliktin e interesit, është fakti 

se përtej tyre, asnjë prej subjekteve denoncues nuk vijon të formalizojë këto akuza nëpërmjet 

mekanizmave institucionalë, duke kërkuar hetimin e plotë dhe ndëshkimin përfundimtar për 

shkeljen e kryer në këtë kontekst ligjor. Kjo vërteton edhe një herë idenë se përdorimi i termit 

konflikt interesi nuk ka vlerën dhe rëndësinë që parashikon ligji, por keqpërdoret në forma, të 

cilat nuk i shërbejnë seriozitetit në sundimin efektiv të ligjit në jetën parlamentare dhe më gjerë.   

Një rast i identifikuar nga ISP nga jeta politike dhe deklaratat që kanë shoqëruar tensionet midis 

partive parlamentare dhe jo parlamentare, ka qenë edhe akuza e Partisë Demokratike ndaj 

bashkë-kryetarit të Komisionit të Posaçëm të Reformës Zgjedhore, Z. D.Gjiknuri. Rasti është 

cituar edhe në raportin e mëparshëm dhe vijon të jetë i citueshëm edhe në këtë raport për 

shkak të përsëritjes së tij sa herë ka debate politike lidhur me reformën zgjedhore. Deputeti, 

sipas Partisë Demokratike, për shkak se u akuzua si i përfshirë në disa përgjime për 

shpërdorimin e votës dhe abuzimin me burimet shtetërore gjatë fushatës zgjedhore vendore në 

zonën e Dibrës në vitit 2017, ka konflikt interesi për të qenë drejtues i një komisioni në Kuvend, 

në të cilën do të diskutohen dhe propozohen për miratim përmirësime cilësore mbi kodin 

zgjedhor. Sipas akuzave të ngritura nga Partia Demokratike, Deputeti Gjiknuri nuk ka figurë 

morale dhe nuk përfaqëson integritet për t’u marrë me standardet e zgjedhjeve për sa kohë 

është i dyshuar në afera korruptive zgjedhore. Këto akuza në distancë dhe të bëra njëkohësisht 

mediatike, për shkak se nuk u adresuan në institucione kompetente për ndjekje dhe hetim të 

mëtejshëm, bënë që konflikti i interesit të mbetej një pretendim i radhës dhe të kalonte pa 

zhurmë dhe jashtë vëmendjes institucionale.  Nga ana tjetër vetë deputeti i ka mohuar akuzat 

që i bëhen dhe implikimet në çështjet e trafikimit të votave, si dhe ka deklaruar se nëse opozita i 

bashkohet komisionit të drejtuar prej tij, ai është i gatshëm të rishikojë pozicionin në krye të 

komisionit.  

Një tjetër rast i dalë nga debatet në Komisionin Parlamentar të Shëndetësisë që mori vëmendjen 

e ISP për shkak të pretendimeve për konflikt interesi, ishte edhe ndërhyrja në diskutimet mbi 

standardet ndërkombëtare të ilaçeve, të cilat duhet të zbatohen edhe në vendin tonë, me anë 

të rregullimeve të reja ligjore. Deputeti T.Doshi, i cili njihet si ish pronar i një prej ndërmarrjeve 

më të mëdha në vend të prodhimit të ilaçeve dhe njëkohësisht anëtar i Komisionit të Ligjeve, 

këmbënguli gjatë diskutimit të tij se edhe standardet e ilaçeve të prodhuara në vend janë shumë 

cilësore dhe në përputhje me ato ndërkombëtare. Kjo deklaratë solli ilaritet në sallë dhe disa 

kolegë me shpoti përmendën konfliktin e interesit si kundër-argument për të ndërprerë 

vazhdimin e reklamimit që deputeti po i bënte ilaçeve vendase. Pavarësisht kësaj, asnjëri prej 

deputetëve të pranishëm, madje as drejtuesja e komisionit nuk ndërmori një nismë sipas ligjit 

për të shmangur konfliktin e mundshëm të interesit, qoftë dhe në nivelin e ndikimit apo lobimit 

brenda komisionit për këtë çështje mjaft specifike që kishte lidhje të drejtpërdrejtë interesi me 

njërin prej deputetëve të pranishëm. Raste të tilla që kalojnë me këshilla miqësore, nuk i 

shërbejnë aspak ndërgjegjësimit parlamentar mbi rëndësinë e zbatimit të ligjit në rastet e 

konflikti të interesit.  

 

2. KATËR DEPUTETË, INICIUES TË DEKLARIMEVE NË AKTIVITETE TË TË TRETËVE 

Gjatë muajve 

shtator-tetor 2019 

për herë të parë 

pati deklarime të 

deputetëve për 

pjesëmarrje në 

veprimtaritë e 

organizuara nga të 

tretë, - një detyrim 

që buron  nga neni 

23 i Kodit të Sjelljes 

së Deputetëve të 

Kuvendit dhe pikës 

21 të Udhëzuesit të 

Detajuar të këtij 

Kodi në lidhje me 

dhuratat dhe 

përfitimet e tjera të 

ngjashme.  

Tre deputetë 

(A.Përmeti, A.Mara 

dhe K.Bushka) 

deklaruan 

pjesëmarrjen në 

një aktivitet të 

organizuar nga 

Departamenti 

Amerikan i Shtetit 

(SHBA), në kuadër të shkëmbimeve zyrtare me parlamentin e Shqipërisë. Të gjitha shpenzimet e 

qëndrimit dhe udhëtimit janë mbuluar nga pala amerikane, sipas deklarimeve të vetë 

deputetëve në faqen zyrtare të Kuvendit. Deputeti tjetër (E.Piciri) ka deklaruar pjesëmarrje 

tjetër në një aktivitet në Rumani në një aktivitet kushtuar ditëve të kulturës shqiptare. 

Këto deklarime të para meritojnë vlerësim, por edhe janë shembuj ilustrues për deklarime të 

njëjta nga deputetë të tjerë të parlamentit, të cilët nuk kanë ndjekur të njëjtat standarde e 

praktika deklarimi siç përcaktohet nga Kodi i Sjelljes dhe aktet në funksion të jetësimit të tij.  

Në të dhënat e përfitimit financiar të deputetëve dhe në njoftimet e publikuara në faqen e 

internetit të Kuvendit gjenden raste të shumta kur deputetët kanë udhëtuar jashtë vendit si 

pjesë të delegacioneve zyrtare me mbulim të pjesshëm ose të plotë të shpenzimeve nga pala 

pritëse, megjithatë nuk ka pasur deklarime në Regjistër.  

 

3. REGJISTRI I LOBUESVE DHE TRANSPARENCA FINANCIARE 

Veprimtaria e ISP ka vijuar të përqendrohet gjatë kësaj periudhe monitorimi edhe në zhvillimet e 

fundit në Regjistrin e Lobistëve në Kuvend. Që nga periudha e mëparshme e monitorimit, ku 

fillimisht ishin regjistruar 27 organizata lobuese dhe më pas 51 organizata, ky numër vijon të jetë 

i pandryshuar në regjistrin elektronik të lobuesve, deri në dhjetor 2019, duke nënkuptuar në 

këtë rast përmbushjen e numrit optimal të lobistëve, në të cilin figurojnë si risi edhe disa prej 

organizatave të njohura në mbrojtjen e të drejtave të njeriut.  

 

Kuvendi ka vijuar të publikojë me korrektësi databazën e Regjistrit Financiar të Transparencës 

përmes faqes në internet (http://parlament.al/Informacion/Transparenca/34), megjithatë, nga 

të dhënat që figurojnë aty, nuk rezulton të ketë një përpunim apo kryqëzim analitik të tyre, 

nëpërmjet një vlerësimi periodik të strukturave të veçanta të Kuvendit. Ky proces do kishte 

dobishmëri të veçantë nëse do i nënshtrohej një analize lidhur me organizatat e regjistruara dhe 

gjendjen e tyre të mundshme të konfliktit të interesit me deputetë të veçantë ose raste kur këto 

organizata janë përfituese nga projekte apo programe mbështetje të ofruara nga Kuvendi.  

 

Megjithëse praktika e Regjistrit të Lobimit mbetet pozitive dhe me ndryshimet në Rregullore, 

disa aspekte të tjera të lobimit janë ndryshuar dhe përmirësuar, ekzistojnë ende mangësi në 

ndërtimin e një mekanizmi funksional dhe të unifikuar, sipas të cilit, organizatat të ftohen sipas 

Regjistrit dhe në rast rekomandimesh apo sugjerimesh të dëgjohen ose informohen mbi 

vlerësimin e Kuvendit për to. Stafi i ISP ndoqi nga afër hartimin dhe vijueshmërinë e Regjistrit të 

Lobistëve, ku në të cilin, rast pas rasti, ekziston detyrimi të shënohen takimet e komisioneve 

parlamentare me shoqatat lobiste, organizata të shoqërisë civile apo grupe të interesit. Kuvendi 

vijon të ofrojë online formularët që duhen plotësuar në çdo rast deklarimi, por deri në hartimin 

e këtij raporti, ashtu si dhe në raportet e mëparshme, nuk kishte asnjë rast të vetëm të 

deklaruar nga Kuvendi apo nga deputetët.  

 

ISP ka aplikuar për të qenë pjesë e Regjistrit të Lobuesve por ende nuk ka përgjigje nga 

parlamenti. Ndërkohë, një numër organizatash të shoqërisë civile të kontaktuara nga ISP kanë 

shprehur shqetësimin se regjistri i lobuesve përbën pengesë për aktivitetin e tyre monitorues, 

pasi krijon një mekanizëm shtesë burokratik regjistrimi, i cili në vetvete nuk bën ndarjen midis 

procesit të lobimit dhe procesit të monitorimit nga shoqëria civile. Në thelbin e tyre, asnjë nga 

http://parlament.al/Informacion/Transparenca/34

organizatat e shoqërisë civile të regjistruara nuk kanë objekt të tyre aktivitetin lobues, por kanë 

në fokus monitorimin, asistimin, ndjekjen, ofrimin e ekspertizës, etj.  

   

Element tjetër i nevojshëm për të rritur transparencën e veprimtarisë së deputetëve në raport 

me organizatat lobuese, është verifikimi i përfshirjes së tyre apo personave të afërm të 

deputetëve si anëtarë apo si pjesë e strukturave drejtuese të organizatave të ndryshme, për të 

konkluduar më tej nëse këto organizata janë përfituese ose jo të akteve që nxjerrin deputetët e 

lidhur direkt ose indirekt me to, në kuadër të parandalimit të konfliktit të interesit. Edhe në 

rastin e ISP, pothuajse shumica e rekomandimeve apo kërkesave tona adresuar Kuvendit, 

përfshirë rekomandimet për ndryshime në Rregullore dhe në përmirësimin e praktikave të 

punës në rastin e Konfliktit të Interesit, - nuk kanë marrë përgjigje, nuk jemi ftuar në debatin e 

zhvilluar në komision dhe nuk ka një qasje vlerësuese mbi impaktin e shoqërisë civile në raport 

me rritjen e transparencës së Kuvendit.  

 

ISP monitoroi gjithashtu edhe pasqyrat e transparencës parlamentare, të cilat përmbajnë 

elementë të ardhurave dhe shpenzimeve për çdo deputet në Kuvend. Është për t’u vlerësuar që 

kjo praktikë vijon të zbatohet në mënyrë periodike nga ana e Kuvendit, duke publikuar online 

pasqyra të përditësuara financiare mbi të dhënat për çdo deputet. Megjithatë kjo praktikë 

pozitive e llogaridhënies me transparencë të regjistrave financiarë, duhet të pasurohet me të 

dhëna të tjera jo vetëm të deputetëve, por dhe të personave të lidhur me ta, ashtu siç 

parashikon legjislacioni në fuqi. Me anë të këtyre të dhënave do të ishte lehtësisht më 

transparente realizimi i analizave dhe përpunimit të të dhënave mbi ecurinë financiare të tyre 

dhe evidentimin e rasteve problematike.  

4. ÇËSHTJET E NDJEKURA DHE MONITORUARA NGA ISP PËR SHKELJE TË 
KODIT TË SJELLJES DHE ETIKËS 

ISP vlerësoi se gjatë muajve shtator-dhjetor 2019, ndonëse nuk ka pasur deklarime të gjendjes 

në konflikt interesi, ka pasur raste të shumta të problematikave që vijnë në kundërshtim me 

parimet e Kodit të Sjelljes, sidomos në etikën e komunikimit, në ligjërimin politik, në procedurat 

e ndjekura në parlament dhe në komunikimin publik për vendimmarrje të ndryshme në 

parlament. 

 

Gjatë sesionit parlamentar shtator-dhjetor 2019 ka pasur së paku pesë raste kur deputetët kanë 

përdorur fjalor fyes e denigrues ndaj njeri tjetrit apo ndaj individëve aktivë në politikë. Në disa 

raste vetë drejtuesit e seancës janë kujdesur për tërheqjen e vëmendjes dhe theksimin e 

rëndësisë së respektimit të etikës, por në tërësi nuk ka pasur asnjë rast serioz të marrjes së 

masave penalizuese për deputetët siç përcaktohet në Rregullore. Pjesë e retorikës denigruese 

dhe fyese kanë qenë tre deputetë të ardhur në parlament më 2019, një deputet me përvojë në 

disa legjislatura, si dhe drejtues të rëndësishëm të mazhorancës përfshirë kryeministrin.  

 

4.1. Problematika dhe etika e nismave parlamentare  

Stafi i ISP bëri publike raste kur deputetët përdorën standarde të papranueshme të paraqitjes së 

nismave ligjore, duke hartuar e paraqitur drafte pa respekt minimal të rregullave të shkrimit të 

gjuhës shqipe. Gjatë muajve të monitorimit ISP evidentoi disa raste të praktikave të tilla të 

papranueshme, por në nëntor përmes një deklarimi publik të përcjellë gjerësisht në media, ISP 

ngriti shqetësimin për nivelin profesional të deputetëve. Shënimi “Mbi 200 gabime 

drejtshkrimore në 200 fjalë tekst”, i cili i referohej një drafti ligjor të mbi 20 deputetëve, të 

hartuar me gabime të shumta drejtshkrimore e paraqitjeje në formë dhe përmbajtje, u publikua 

në forma të ndryshme nga shumica e mediave dhe e portaleve kryesore në vend1.  

 
                                                           
1
 Disa nga linqet kryesore të publikimit gjenden në adresat e mëposhtme: 

Gazeta Panorama, http://www.panorama.com.al/dokumenti-projektligji-i-firmosur-nga-20-deputete-me-200-fjale-ka-me-
shume-se-200-gabime-ortografike/ 
Gazeta Dita,  http://www.gazetadita.al/niveli-parlamentar-mbi-200-gabime-drejtshkrimore-ne-200-fjale-tekst/,  
Gazeta Mapo, https://gazetamapo.al/projektligji-i-firmosur-nga-20-deputete-me-200-fjale-ka-200-gabime/ 
Gazeta Koha Jone, https://kohajone.com/foto-deputetet-projektligj-me-200-fjale-me-me-shume-se-200-gabime/ 
TV Klan (Opinion), https://opinion.al/projektligji-i-firmosur-nga-20-deputete-200-fjale-dhe-mbi-200-gabime/ 
Gazeta Tema, https://www.gazetatema.net/2019/11/16/foto-lajm-niveli-parlamentar-mbi-200-gabime-drejtshkrimore-ne-
200-fjale-tekst/ 
Portali, Javanews.al https://www.javanews.al/mbi-200-gabime-drejtshkrimore-ne-200-fjale-tekst-isp-publikon-
dokumentin-e-kuvendit-foto/ 
Gazeta Express https://www.gazetaexpress.com/analfabetet-e-parlamentit-shqiptar-20-deputete-firmosin-dokumentin-
me-200-gabime-ortografike/ 
Portali Newsbomb.al https://www.newsbomb.al/skandal-me-ligjet-e-kuvendit-isp-skuq-nga-gabimet-dokumentin-zyrtar-
te-shtetit-masakrohet-gjuha-shqipe-projektligji-186104 
 

http://www.panorama.com.al/dokumenti-projektligji-i-firmosur-nga-20-deputete-me-200-fjale-ka-me-shume-se-200-gabime-ortografike/
http://www.panorama.com.al/dokumenti-projektligji-i-firmosur-nga-20-deputete-me-200-fjale-ka-me-shume-se-200-gabime-ortografike/
http://www.gazetadita.al/niveli-parlamentar-mbi-200-gabime-drejtshkrimore-ne-200-fjale-tekst/
https://gazetamapo.al/projektligji-i-firmosur-nga-20-deputete-me-200-fjale-ka-200-gabime/
https://kohajone.com/foto-deputetet-projektligj-me-200-fjale-me-me-shume-se-200-gabime/
https://opinion.al/projektligji-i-firmosur-nga-20-deputete-200-fjale-dhe-mbi-200-gabime/
https://www.gazetatema.net/2019/11/16/foto-lajm-niveli-parlamentar-mbi-200-gabime-drejtshkrimore-ne-200-fjale-tekst/
https://www.gazetatema.net/2019/11/16/foto-lajm-niveli-parlamentar-mbi-200-gabime-drejtshkrimore-ne-200-fjale-tekst/
https://www.javanews.al/mbi-200-gabime-drejtshkrimore-ne-200-fjale-tekst-isp-publikon-dokumentin-e-kuvendit-foto/
https://www.javanews.al/mbi-200-gabime-drejtshkrimore-ne-200-fjale-tekst-isp-publikon-dokumentin-e-kuvendit-foto/
https://www.gazetaexpress.com/analfabetet-e-parlamentit-shqiptar-20-deputete-firmosin-dokumentin-me-200-gabime-ortografike/
https://www.gazetaexpress.com/analfabetet-e-parlamentit-shqiptar-20-deputete-firmosin-dokumentin-me-200-gabime-ortografike/
https://www.newsbomb.al/skandal-me-ligjet-e-kuvendit-isp-skuq-nga-gabimet-dokumentin-zyrtar-te-shtetit-masakrohet-gjuha-shqipe-projektligji-186104
https://www.newsbomb.al/skandal-me-ligjet-e-kuvendit-isp-skuq-nga-gabimet-dokumentin-zyrtar-te-shtetit-masakrohet-gjuha-shqipe-projektligji-186104

Ndaj shqetësimit të ISP pati përgjigje nga drejtuesit e grupeve kryesore parlamentare në 

Kuvend, të cilët duke iu bashkuar atij, ndikuan në korrektimin e praktikës së nismës 

parlamentare dhe paraqitjen e saj më pas në axhendën parlamentare në formën e përmbajtjen 

korrekte me praktikat dhe kërkesat ligjore.  

 

Një problematikë tjetër shqetësuese e evidentuar nga ekspertët e ISP ishte mungesa e një 

standardi profesional në nismat ligjore, në kuptimin që deputetë të ndryshëm firmosin me emra 

të ndryshëm, me shkurtime emri apo në forma të tjera që cenojnë vlerën dhe formatin ligjor të 

nismave që vijnë nga parlamenti. Shqetësimi i ISP u konsumua direkt në komunikim me grupet 

parlamentare, me administratën në parlament ose me deputetë të veçantë, duke e konsideruar 

atë një devijim teknik e pakujdesi nga praktikat e mira parlamentare.  

 

Gjithashtu, komunikimi nxori në pah nevojën e deputetëve, sidomos deputetëve të rinj, për 

trajnime dhe asistencë nga ekspertët dhe stafi legjislativ i parlamentit. ISP iu përgjigj interesit të 

tyre dhe në mars 2020 ka parashikuar tashmë në axhendë së bashku me parlamentin zhvillimin 

e një trajnimi me disa prej deputetëve në parlament, nismë që do të vijojë edhe me deputetë të 

tjerë, në varësi nga kërkesat dhe interesi i tyre.  

 

 

4.2. Rasti pozitiv i protestës së shoqërisë civile ndaj gjuhës diskriminuese të një 
deputeti 

Më 3 shtator 2019 disa grupe të shoqërisë civile, të iniciuar nga Down Syndrome Albania (DSA), 

reaguan me deklaratë dhe me protestë përpara parlamentit ndaj deklarimeve diskriminuese për 

këtë kategori sociale, të bërë nga deputeti Myslim Murrizi, i cili është njëherësh edhe zv/kryetar 

i Kuvendit. Protesta është e para e llojit të tillë në historinë e parlamentit dhe një shenjë e 

reagimit civil ndaj gjuhës diskriminuese të deputetëve. Vetë deputeti reagoi duke kërkuar falje 

publike përmes një deklarate publike. Sipas tij, “jam sot para jush, për t’i kërkuar falje një grupi 

social, të cilët me të drejtë janë ndier të fyer dhe ofenduar nga një pakujdesi e imja në 

komunikim, në adresën time private të facebook me një person që s'ka asnjë lidhje as me grupin 

në fjalë dhe as me publikun e gjerë. Unë i garantoj çdo individi që i përket këtij grupi social që 

kurrë në jetën time si kam paragjykuar, përkundrazi ata kanë pasur dhe do ta kenë mbështetjen 

time njerëzore në çdo aspekt”.  

 

Megjithatë në deklaratën e tij deputeti etiketoi me fjalë fyese Avokaten e Popullit, duke nxitur 

një deklarim tjetër publik të këtij institucioni ndaj deputetit. Në deklaratën e institucionit të 

Avokatit të Popullit theksohej se “me një fjalor që shpreh qartë mendësinë e tij seksiste dhe 

misogjinisë, zoti nënkryetar i Kuvendit i është referuar një deklarate të institucionit të Avokatit të 

Popullit ku denoncohej pikërisht ajo sjellje për të cilën zoti Murrizi po kërkonte ndjesë në 

deklaratën e tij në ato momente, për të vënë në shënjestër titullarin e institucionit me një fjalor 

denigrues dhe poshtërues” si dhe apelonte që “drejtuesve të Kuvendit që në mënyrë të 

menjëhershme dhe shembullore të marrin masa për ndëshkimin e kësaj sjelljeje të 

papranueshme intimiduese dhe të përsëritur nga ana e zotit Murrizi në dëm të shtresave të 

ndryshme vulnerabël të shoqërisë sonë, ku përfshihen edhe gratë”. Deklarimet që shoqëruan 

debatin dhe raportimet në media sollën në publik rëndësinë e një standardi të ri etik nga ana e 

politikanëve, sidomos në aktivitetin vendimmarrës parlamentar.  

 
 

4.3. Rasti “Malaj” dhe akuza për shkelje etike që nuk u provua nga Kuvendi 

Një rast i ndjekur prej kohësh nga ISP dhe përfunduar së fundi si procedurë nga Kuvendi i 

Shqipërisë ishte shkarkimi i anëtarit të Bordit Mbikëqyrës së Bankës së Shqipërisë Z. Arben 

Malaj. Në korrik 2019 deputetët e mazhorancës parlamentare iniciuan nismën disiplinore ligjore 

për fillimin e procedurave të shkarkimit të anëtarit të Këshillit Mbikëqyrës të Bankës së 

Shqipërisë, zgjedhur me konsensusin e të njëjtëve anëtarë të Kuvendit vetëm një vit më parë. 

Arsyet për fillimin e kësaj procedure nga ana e mazhorancës bazoheshin kryesisht në të dhënat 

e administratës ndihmëse monitoruese të Kuvendit, e cila kishte servirur informacionin se 

përmes deklarimeve publike të vazhdueshme gjatë vijimit të funksionit të lartë në Bankën e 

Shqipërisë, zoti Malaj kishte cenuar etikën e anëtarit të Këshillit Mbikëqyrës, duke mbajtur 

qëndrime të hapura kritike me konotacion politik. Sipas strukturës në Kuvend, këto qëndrime 

binin ndesh me detyrën e tij në Bankën e Shqipërisë dhe cenonin rëndë etikën e përfaqësuesit 

të saj.  

 

Që në fillim të kësaj procedure, ISP konstatoi dhe referoi pranë Kuvendit si parregullsi, faktin se 

Ligji për Bankën e Shqipërisë, konkretisht neni 47, i njihte shumicës së anëtarëve të Këshillit 

Mbikëqyrës të drejtën e propozimit për shkarkim të njërit prej anëtarëve, Guvernatorit ose zv. 

Guvernatorëve, propozim i cili  përbënte shkakun e ligjshëm të fillimit të procedurave disiplinore 

nga ana e Kuvendit. Në rastin konkret një propozim i tillë nuk ju paraqit Kuvendit, duke futur në 

një pikëpyetje të thellë vlefshmërinë e procedurës që u ndoq për shkarkimin e Z. Arben Malaj.   

 

Në arsyetimin që bëri  mazhoranca parlamentare për të justifikuar mungesën e aktit propozues, 

u shpreh se Këshilli Mbikëqyrës dhe anëtarët e tij kishin refuzuar pa asnjë argument ligjor të 

shqyrtonin sjelljen jo etike të Z. Malaj, duke shtuar se kjo sjellje ishte konsideruar si refuzim i 

hapur i respektimit dhe zbatimit të ligjit mbi të cilin ata duhet të udhëhiqen në detyrën e tyre, 

duke  penguar kështu Kuvendin për të zbatuar ligjin. Siç rezultonte edhe nga reagimi i kryetarit 

të Kuvendit, nisma e 28 deputetëve për shkarkim direkt në seancë, përbënte një devijim të 

dukshëm nga praktikat ligjore dhe parlamentare, si dhe një nismë më shumë politike sesa 

ligjore. Siç rezulton edhe nga relacioni i nismëtarëve, ku i gjithë Këshilli Mbikëqyrës akuzohet për 

shkelje të ligjit dhe pengim të Kuvendit, atëherë do të duhej të kishte nismë të Kuvendit për 

shkarkimin e të gjithë Këshillit, jo vetëm një anëtari të tij.  

 

Nga ana e tij, anëtari i Këshillit Mbikëqyrës Z.Malaj, pasi u pezullua nga detyra me një vendim të 

veçantë të Këshillit të Ministrave, vijoi të bënte deklarime publike, duke e konsideruar nismën e 

shkarkimit një hakmarrje politike ndaj tij. Në seancën dëgjimore të organizuar nga Komisioni për 

Ekonominë dhe Financat, si dhe në seancën plenare ku u diskutua dhe u mor vendim për 

shkarkim ndaj tij, z. Malaj kërkoi në mënyrë të vazhdueshme sqarime për rastet kur ai kishte 

shkelur etikën dhe kishte cenuar figurën e përfaqësuesit të BSH, kërkesa të cilat kaluan në 

heshtje, duke futur në pikëpyetje pavlefshmërie flagrante procedurat e shkarkimit të tij .  

 

ISP beson se praktika e mësipërme e ndjekur nga Kuvendi i Shqipërisë, është në vetvete një 

procedurë që krijon shqetësime mbi përputhshmërinë ligjore të rastit si dhe mund të mos 

përligjë veprimet e kryera mbi asnjë shkak apo argument të referuar.   

 

 

4.4. Rasti “ISKK” dhe “Braho”, parlamenti pa 
qëndrim 

Drejtuesi i njërit prej institucioneve që raporton në 

Kuvend (Instituti i Studimeve për Krimet dhe Pasojat e 

Komunizmit – ISKK), Agron Tufa njoftoi në nëntor se 

është larguar nga vendi duke cituar si argument të 

kërcënimeve ndaj tij edhe disa deklarime të deputetit 

S.Braho, anëtar në Komisionin e Ligjeve. Përplasja e 

ashpër midis të dy individëve, drejtorit të ISKK dhe 

deputetit filloi në maj-prill 2019 dhe vijon ende edhe në 

kohën e shkrimit të këtij raporti. Braho ishte një nga 

kritikët e ashpër të aktivitetit të ISKK dhe iniciues i një 

drafti ligjor për kufizimin e periudhës së tyre studimore. 

Nga ana tjetër, drejtuesi i ISKK Tufa deklaroi disa herë 

se ndihej i kërcënuar dhe madje bëri padi penale 

kundër deputetit. Pas njoftimit publik të largimit të tij 

nga Shqipëria në fundin e muajit nëntor 2019 Braho 

përmes një interviste në media bëri deklarime 

kërcënuese ndaj titullarit të ISKK. Në dhjetor gjykata 

vendosi pushimin e çështjes së padisë së z.Tufa kundër 

deputetit z.Braho, si dhe gjithashtu në fundin e muajit 

dhjetor deputeti përmes një interviste etiketoi me 

fjalor fyes e denigrues anëtarë të Bordit Drejtues të 

ISKK të zgjedhur nga Kuvendi. 

Në të gjithë këtë histori vlen të theksohet se parlamenti 

nuk u përfshi për të hetuar rastin apo kërcënimet e 

pretenduara, për shkeljet e dukshme në etikën e 

komunikimit, për të mbledhur informacion sqarues 

lidhur me pozitën e ISKK dhe deputetit, për të mbajtur 

një qëndrim ndaj pasojës se një drejtues i 

institucioneve të varësisë nga Kuvendi largohet nga 

vendi duke përdorur kërcënimet politike si argument 

në kërkesën për azil politik si dhe për elementë të tjerë 

PARAQITJE ETIKE, RASTI I PARË I 

NJË MASE NGA KUVENDI? 

Në dhjetor strukturat e parlamentit 

morën në analizë një deputet 

(K.Gjuzi) për shkak të thyerjes së 

etikës në parlament përmes veshjes 

së papërshtatshme. Ky është rasti i 

parë kur një deputet trajtohet nga 

Kuvendi me masa penalizuese për 

shkak të veshjes së papërshtatshme. 

Mbledhja u zhvillua pa praninë e 

medias dhe Kuvendi ende nuk ka një 

vendim zyrtar dhe as përgjigje ndaj 

kërkesës për informacion nga ISP, 

por raportimet  në media treguan se 

ai ishte objekt vlerësimi nga Kuvendi 

për shkelje të Kodit të Etikës.  

Një rast tjetër i problemeve etike në 

veshje u raportua nga media lidhej 

me deputeten Hoti. Media raportoi 

se paraqitja e jashtme gjatë fjalimit 

në seancën plenare në nëntor ishte 

problematike në raport me 

standardet e etikës parlamentare, 

megjithatë nuk pati masë dhe as 

debat në parlament në lidhje me 

këtë pretendim. Media raportoi në 

formë kritike ndaj deputetes dhe kjo 

tërhoqi më shumë vëmendjen 

publike mbi nevojën e standardeve 

etike të paraqitjes në aktivitetin 

parlamentar.   

të përgjegjësisë që lidhen me funksionimin normal të 

parlamentit dhe të institucioneve në një demokraci 

funksionale. Gjithashtu, nuk pati reagim ndaj akuzave 

për kërcënime nga deputeti dhe as për konfliktin që 

vijon midis deputetit me pozitë në strukturat 

vendimmarrëse parlamentare dhe ISKK si institucion i 

varësisë në parlament.  

 

4.5. Probleme me ligjërimin politik 
diskriminues e fyes të deputeteve 

Kodi i Sjelljes (neni 6) përcakton ndalimin e gjuhës ”së 

pahijshme, fyese ose kërcënuese, ofendimet dhe sulmet 

fizike personale”, si dhe ndalimin e “gjuhës së shprehur, 

e cila nxit urrejtjen në bazë të racës, gjinisë, moshës, 

origjinës kombëtare, përkatësisë etnike, besimit fetar, 

prejardhjes sociale, aftësisë së kufizuar, gjendjes 

ekonomike, arsimore, shoqërore ose shëndetësore, 

gjendjes civile, familjare ose martesore, orientimit 

seksual, identitetit gjinor, përgjegjësisë prindërore, 

predispozicionit gjenetik, përkatësisë në një grup të 

veçantë ose për çdo shkak tjetër”. Kodi detyron 

Kuvendin të zbatojë masat disiplinore, sipas 

procedurave të përcaktuara në Rregulloren e Kuvendit. 

 

Gjatë monitorimit të ligjërimit politik shtator-dhjetor 

2019  ka pasur disa raste kur deputetët kanë përdorur 

ligjërim fyes, diskriminues dhe kërcënues ndaj 

kategorive të caktuara, ndaj njëri-tjetrit ose ndaj 

zyrtarëve e individëve të veçantë. Në vlerësimin e ISP, të 

qenit deputet, përfaqëson detyrën më të lartë, në 

kuadër të atashimit të tyre pranë institucionit kryesor 

kushtetues, që udhëheq jetën politike në vend dhe për 

pasojë çdo veprim apo mosveprim, sjellje apo imazh i 

tyre, ka një konotacion të drejtpërdrejtë në nivelin e 

performancës së institucioneve shtetërore dhe zgjon një 

ndjeshmëri të lartë institucionale dhe shoqërore. Për 

këtë arsye, etika dhe imazhi i deputetëve zë një vend të 

rëndësishëm në jetën parlamentare dhe ISP ka besuar se ajo meriton të mbahet në mbikëqyrje 

të vazhdueshme, duke raportuar situata apo ngjarje që kërkojnë përgjegjshmëri, reagim 

institucional dhe ndërgjegje të lartë politike dhe shoqërore nga ana e deputetëve.  

 

RASTI I KËRCËNIMEVE MIDIS 

DEPUTETËVE? ENDE ASNJË HETIM 

 

ISP u ndal edhe në episodin e 

kërcënimit dhe shantazheve që u 

zhvilluan në ambientet e parlamentit 

midis deputetëve të opozitës, i cili 

përbën padyshim një ngjarje të 

rëndë që duhet vlerësuar dhe marrë 

masa në të ardhmen.  

 

Në këtë ngjarje, etika e shpërdoruar 

e komunikimit midis deputetëve 

shkaktoi përplasje, të cilat mund të 

kishin rezultuar me pasoja të rënda 

për disa prej tyre. Bëhet fjalë për 

denoncimin me anë të një deklarate 

në seancë plenare në Kuvend të  

deputetes R.Hajdari, e cila pretendoi 

se u kërcënua në zyrat e Kuvendit të 

Shqipërisë nga një deputet tjetër. Për 

këtë ajo kërkoi nga ana e Kuvendit 

për të marrë masat për parandalimin 

e një situate që mund të degradojë 

në ngjarje kriminale.  

 

Kjo çështje mori vëmendje publike 

edhe nga prononcimet e zyrtarëve të 

lartë të Ministrisë së Brendshme, të 

cilët nëpërmjet shërbimeve të 

Gardës së Republikës garantuan për 

mungesën e një situate serioze në 

cenim të integritetit fizik ndaj 

deputetes, por vijuan të shtonin 

masat për parandalimin e një rasti të 

mundshëm në të ardhmen. 

ISP monitoroi gjithashtu edhe diskursin publik dhe deklaratat e dhëna në foltoren e Kuvendit 

nga deputetë të ndryshëm, në të cilat, për shkak të eksperiencës së tyre të pakët, emocioneve 

të shtuara dhe mosnjohjes së kufijve etikë në jetën politike aktive, shkaktuan në jo pak raste 

përplasje. Më 17 tetor seanca plenare u ndërpre për disa minuta për shkak të një konflikti verbal 

midis deputetit R.Gjoni dhe Ministrit E.Shalsi, çfarë çoi në bllokimin e foltores nga deputeti duke 

kërkuar marrjen e masave për shkelje te Kodit të Sjelljes nga ministri. Drejtuesja e seancës i 

tërhoqi vëmendjen deputetit për shkeljen e Kodit të Etikës Parlamentare. Në të njëjtën seancë ka 

pasur disa paralajmërime ndaj deputetëve për penalizim për shkak të shkeljes së etikës dhe 

procedurave parlamentare. Më 28 tetor gjithashtu deputeti Gjoni u ankua në Kuvend se kryesia nuk 

ka respektuar Kodin e Etikës dhe Rregulloren e Kuvendit në mbrojtje të tij. 

 

Në së paku tre raste kryetari i Kuvendit dhe drejtuesit e tjerë të seancave i kanë shprehur publikisht 

kritika deputetit K.Gjuzi për shkelje të Kodit të Etikës. Shkeljet kishin të bënin me ligjërimin e tij 

politik, shkeljen e procedurave apo me paraqitjen (veshjen) në Kuvend. Në një prej rasteve të tjera, 

deputeti H.Valteri ka përmendur familjen dhe fëmijët e Presidentit Iliri Meta. Në këtë rast, 

Kryetari i Kuvendit i ka tërhequr vërejtje për shkeljen e Kodit të Sjelljes, por deputeti ka 

deklaruar se nuk ka pasur për qëllim të fyejë fëmijët e Presidentit të Republikës.  

 

Në tërësi, raste të tilla, duhet të gjejnë të gjithë vëmendjen e deputetëve, duke u përqendruar 

më shumë në përmbajtjen e diskursit, pasi ata duhet të largohen nga semantika e dyfishtë 

etiketuese, e cila cenon etikën dhe shton ndjeshmërinë në familjet e politikanëve dhe midis 

përfaqësuesve të tjerë politik.  

 

4.6. Probleme me etikën? Dy raste kur media fyen deputetët 

Konfliktet etike, ku gjuha jo serioze dhe kërcënimet në distancë, u zhvilluan në mënyrë të 

ndërsjellë midis deputetëve dhe gazetarëve, kanë qenë gjithashtu në vëmendjen e ISP, për të 

vlerësuar realisht natyrën e komunikimit dhe konfliktet ndër-personale në raport me Kodin e 

Sjelljes së deputetëve.  

 Në rastin e parë të evidentuar për këtë periudhë raportimi, gazetari Y.Rakipi në një emision 

në televizionin Ora News, anatemoi deputeten E. Spiropali, duke e krahasuar me gruan e një 

funksionari të lartë në kohën e nazizmit, i cili helmoi fëmijët e vet kur mori urdhër nga 

Hitleri. Kjo deklaratë e tij, solli një kundër-reagim të deputetes Spiropali, e cila duke u ndjerë 

e fyer nga deklarata e gazetarit, mbajti një qëndrim me tone kërcënuese ndaj z. Rakipi, duke 

u shprehur se nëse nuk do kishte ligje, ajo dhe bashkëshorti i saj do kishin dashur të 

ushtronin ndaj tij dhunë fizike. Të dy deklaratat ishin përtej kufijve të Kodit të Sjelljes dhe 

nxisin gjuhën e urrejtjes, megjithatë ato nuk morën vëmendjen e duhur nga Kuvendi.   

 

 Rasti i dytë, në të cilin etika e munguar u drejtua ndaj deputetëve, u shfaq gjatë një seance 

dëgjimore në Komisionin e Medias, ku gazetari dhe akademiku i ftuar M.Marku gjatë 

deklaratave të tij mbi përmbajtjen e një ligji, përdori një gjuhë fyese dhe të papërshtatshme 

ndaj deputetes M.Kumbaro. Për këtë arsye, kjo e fundit u largua para kohe nga punimet e 

komisionit, duke u ndier e fyer. Për këtë rast, nuk u mbajt qëndrim nga ana e drejtuesit të 

Komisionit, megjithëse këta të fundit kanë detyrim të vlerësojnë në çdo rast thyerjen e Kodit 

të Sjelljes dhe Etikës jo vetëm nga deputetët, por edhe nga të pranishmit në mbledhje ku ata 

ftohen të marrin pjesë.  

5. KOMISIONET, PROBLEME TË VJETRA DHE DEBATET MBI RREGULLOREN 

Gjatë kësaj periudhe monitorimi, ISP ka ndjekur nga afër të gjitha debatet e zhvilluara në 

seancat plenare, në komisionet e përhershme dhe ato të përkohshme në Kuvend, përfshirë 

Komisionin Hetimor lidhur me dekretin e Presidentit për zgjedhjet lokale, si dhe të gjitha aktet e 

Kuvendit në raport me institucionet e tjera. Një përqendrim të veçantë në punën tonë, i është 

kushtuar procesit të rregullt zgjedhor të kryer nga Kuvendi, për të identifikuar nëse kandidatët 

që kanë qenë në axhendë për t’iu nënshtruar procedurave të zgjedhjes nga Kuvendi, kanë qenë 

ose jo në gjendje të konfliktit të interesit me deputetët vendimmarrës. Po ashtu, ISP ka 

mbikëqyrur edhe nivelin e respektimit të ligjit gjatë zbatimit të procedurave përzgjedhëse, duke 

u ndalur tek  debatet publike dhe politike që kanë shoqëruar këto votime në këndvështrimin e 

konfliktit të interesit. 

 

ISP konstatoi se diskursit politik mbi konfliktin e interesit, ju mbivendosën edhe çështje të etikës 

parlamentare, kryesisht gjatë praktikës së punës dhe në vendimmarrje, të cilat u identifikuan si 

shkelje ligjore, për të cilat duhet të kishte reagim institucional nga ana e Kuvendit. Konkretisht, 

gjatë periudhës në monitorim ka pasur raste të pakta, në të cilat deputetët kanë bërë deklarime 

në komisione për konflikte interesi dhe çështje të etikës. 

 

 Në komisione është vërejtur nga ana e vëzhguesve të ISP se ka pasur debate të 

paregjistruara audio midis deputetëve për rastet e shqyrtimit të çështjeve të fushave 

specifike, duke lënë të kuptohet lobimi personal i deputetëve të caktuar në mbrojtje të 

aktiviteteve të tyre private, të cilat kanë lidhje të drejtpërdrejtë më ato tematika që 

raportohen dhe shqyrtohen në Kuvend. Rast për t’u përmendur janë diskutimet dhe 

opinionet e njëanshme në Komisionin e Shëndetësisë, lidhur me standardet e ilaçeve, në të 

cilat u përfshi në mënyrë aktive edhe një deputet (T.Doshi), i cili ka lidhje interesi në këtë 

fushë. 

 

 Gjatë aktivitetit të komisionit të ligjeve apo të ekonomisë kemi ndeshur në problematika, të 

cilat mund të përbëjnë elementë të mundshëm të gjendjes së Konfliktit të Interesit ose të 

cenimit të Kodit të Sjelljes. Për shembull, tek Komisioni i ligjeve gjatë procesit të seancave 

dëgjimore ndaj dy kandidatëve për në Gjykatën Kushtetuese, E.Toska dhe F.Papajorgji, pati 

debate nëse deputetët po përdorin të drejtën e pyetjeve dhe komenteve për të etiketuar 

dhe fyer kandidatët gjyqtarë. Në të njëjtin Komision iniciatorë të kërkesës për shkarkimin e 

Presidentit të Republikës, u konstatuan se ishin disa deputetë të këtij komisioni, të cilët 

shqyrtuan më pas këtë çështje në mbledhje të Komisionit dhe u shndërruan më tej në 

anëtarë të Komisionit të Posaçëm Hetimor për shkarkimin e tij.  

 

 Komisioni për Edukimin dhe Mjetet e Informimit Publik ka shënuar disa raste të përdorimit 

të gjuhës denigruese, komunikimit të personalizuar, akuzave se drejtuesja e Komisionit 

F.Dhimitri nuk njeh e zbaton Rregulloren, akuza të drejtueses ndaj të ftuarve (rasti 

S.Gjinushi, si kryetar i Akademisë së Shkencave), ikje në shenjë proteste nga mbledhja për 

shkak të incidenteve, etj, një bilanc jo tipik për një komision, i cili do të duhej të ishte model 

pozitiv në komunikimin publik dhe etik. 

 

 Lidhur me problematika të tjera mund të referohet edhe detyrimi që ka Kuvendi, që në çdo 

rast kur media raporton ose akuzon se deputetë të caktuar janë në gjendje të konfliktit të 

interesit, deputetët duhet të deklarohen mbi akuzat në seancën më të afërt të mbledhjes së 

parlamentit, në mbledhjen e Komisionit ose në strukturat e tjera të larta parlamentare. Stafi 

i ISP-së ka komunikuar zyrtarisht me Kuvendin për disa raste të tilla dhe përgjigjja zyrtare 

është se në asnjë rast nuk ka pasur deklarime të tilla nga deputetët dhe asnjë strukturë e 

Kuvendit nuk ndjen përgjegjësi në moszbatimin e këtij standardi të Kodit të Sjelljes. 

 

 ISP vijon të insistojë në qëndrimin e tij se ekziston një gjendje e konfliktit të interesit, tashmë 

e artikuluar edhe në media, ku deputetë të veçantë janë akuzuar se ndodhen në konflikt 

interesi me detyrën, kryesisht deputetë që bëjnë pjesë në Komisionin e Ligjeve dhe në 

Komisionin e Reformës Zgjedhore për shkak të daljes së emrave të tyre në përgjimet e 

publikuara nga mediat për krime elektorale. Siç është raportuar në këtë periudhë, akuzat 

ndaj këtyre deputetëve kanë qenë frekuente, të cilat kanë ardhur kryesisht nga opozita jo 

parlamentare, duke kërkuar që minimalisht drejtuesi në komisionin e Reformës zgjedhore, 

në Komisionin e Ligjeve apo në Komisionin e Sigurisë Kombëtare, duhet të dorëhiqen dhe t’i 

hapin rrugë hetimit ndaj tyre. I akuzuar ishte edhe deputeti I.Ndraxhi, i cili del gjatë 

përgjimeve, por që i ka mohuar përgjegjësitë e tij. Prokuroria ka deklaruar nisjen e hetimeve 

për dosjet në fjalë, ndërkohë që jemi njoftuar për transferim të kësaj dosje në Prokurorinë e 

Peshkopisë, por ende nuk ka ndonjë rezultat konkret, ndaj ne mbetemi në monitorim edhe 

më tej të kësaj problematike. 
 

 ISP vijon të evidentojë raste në të cilat, anëtarë të Komisionit të Ekonomisë dhe Financave 

ashtu edhe të Komisionit të Ligjeve, ushtrojnë disa funksioneve gjatë ndjekjes së 

procedurave nga të njëjtët deputetë. Kjo situatë vjen nga mungesa e qartë e rregullave të 

shkruara me të cilën mund të parandalohen situata jo normale në praktikën parlamentare, 

siç është raporti midis anëtarit të komisionit, iniciuesit të ligjit, drejtuesit të komisionit dhe 

relatorit në komision. Sipas Rregullores së Kuvendit, “relatori paraqet vlerësimin e 

përgjithshëm mbi projektligjin ose çështjen që diskutohet dhe, nëse e sheh të arsyeshme, i 

propozon komisionit të kërkojë mendimin e Këshillit për Legjislacionin, sipas nenit 14 të kësaj 

Rregulloreje”. Kryetari i komisionit, pas dëgjimit të relatorit, fton anëtarët e Komisionit, për 

pyetje drejtuar nismëtarëve të projektligjit dhe relatorit dhe, pas kësaj, deklaron të hapur 

diskutimin në parim për projektligjin. Pra, Rregullorja ndan përgjegjësitë e relatorit me të 

kryetarit, duke nënkuptuar se kryetari nuk mund të jetë relator i nismave ligjore në 

axhendën e komisioneve.  
 

 ISP ka ngritur si shqetësim të vazhdueshëm se në komisione ka  një sërë aktesh ligjore që i 

nënshtrohen një procedure të përshpejtuar dhe për pasojë, ka vështirësi kohore për të 

hulumtuar dhe zbuluar elementë që mund të përbëjnë gjendje të veçanta të konfliktit të 

interesit midis akteve dhe deputetëve pjesëmarrës e votues. Ndikim të drejtpërdrejtë në 

këtë aspekt ka edhe fakti se një pjesë e akteve të publikuara edhe në faqen zyrtare të 

Kuvendit nuk janë të plota (mungojnë procesverbalet në kohë, mungojnë relacionet e 

komisioneve apo të dhëna të sakta mbi rendin e ditës, axhendën mujore, nismat dhe 

komentet e ardhura nga institucionet e tjera). Po ashtu, në faqet e transparencës së 

Kuvendit, për shkak të pamjaftueshmërisë së tyre në informacione të detajuara, është 

shumë e vështire të kryqëzosh dhe analizosh të dhëna për të identifikuar nëse deputetë të 

ndryshëm janë ose jo në gjendje të konfliktit të interesit. 

 

5.1. Komunikimet jo etike midis deputetëve në Komisione 

Një prej problematikave të konstatuara është edhe komunikimi jo etik dhe akuza se drejtues të 

komisioneve përdorin pozitën e tyre në kundërshtim me Rregulloren, duke krijuar premisa për 

incidente dhe sulme verbale personale në mbledhjet e tyre. Nga të dhënat monitoruese, në disa 

raste, drejtues të komisioneve në Kuvend, po ashtu edhe deputetë të veçantë, gjatë debateve të 

ndryshme parlamentare, janë konstatuar me problematika të përsëritura mbi etikën e 

komunikimit dhe shkeljen e procedurave për mbarëvajtjen normale të mbledhjeve.  

 

Konkretisht vlen për t’u theksuar se ka ankesa të shpeshta nga deputetët për cilësinë e drejtimit 

dhe gjuhën jo etike që përdoret në drejtimin e mbledhjeve të Komisionit për Edukimin dhe 

Mjetet e Informimit Publik. Në të njëjtin komision janë vërejtur probleme në etikën e 

komunikimit me deputetet, duke ju drejtuar shpesh atyre me parashtesa të papërshtatshme për 

ambientin zyrtar dhe nivelin e pjesëmarrësve, si dhe duke shmangur shpesh përdorimin e 

mikrofonit në komunikimet e drejtuesve gjatë mbledhjeve. Raste të tjera që ilustrojnë shkeljet e 

mësipërme, kanë qenë edhe në kuadër të debateve midis kryetarëve të komisioneve dhe 

deputetëve prezent, në të cilat, këtyre të fundit ju është refuzuar fjala për procedurë, veprim që 

ka shkaktuar debat dhe është denoncuar si shkelje e rregullores.  

 

ISP vëren se akuzat e ndërsjellta midis deputetëve, mbi nivelin e njohjes së rregullores së 

zhvillimit të punimeve të komisioneve dhe seancave plenare, nuk i shërbejnë seriozitetit dhe 

etikës së debatit, duke e futur marrëdhënien e tyre institucionale dhe ndër-personale midis 

kolegësh në një ngërç mungese besimi dhe bashkëveprimi për mbarëvajtjen e punëve në 

Kuvend.  

6. RAPORTIMET MBI KI OSE SHKELJE TË KS NË MEDIA 

Gjatë fazës së tretë të projektit, ISP zhvilloi sërish aktivitetin për monitorimin e të gjitha 

deklaratave politike nga deputetët dhe ish deputetët, si dhe pasqyrimin e tyre në media, lajmet 

e raportimet e medias televizive, medias së shkruar dhe portaleve kryesore online, që kanë 

mbuluar të njëjtat problematika dhe ngjarje. Gjatë kësaj faze raportimi, monitorimi ka qenë i 

fokusuar në më shumë se 450 edicione kryesore lajmesh si dhe mbi 120 emisione kryesore të 

debatit politik, mbi 230 numra të gazetave të shtypura, si dhe mediave online për çdo ditë të 

muajit.  

 

Nga të dhënat e stafit monitorues, në dallim nga raportimet paraardhëse, rezulton se në rreth 

130 deklarime të ndryshme është cituar fjala “konflikt interesi” dhe “shkelje etike”, duke zënë 

vend pothuajse njëherësh edhe në portalet online, edhe në median e shkruar edhe në median 

televizive. Në këtë rast është për t’u përmendur fakti se pasqyrimi seri i lajmit, duke u 

shpërndarë me shpejtësi në media te tjera dhe portale, ka bërë që sasia e lajmeve me 

përmbajtje konfliktin e interesit dhe etikën, të ketë pasur një amplifikim akoma dhe më të madh 

në vëmendjen e publikut. 

 

Nga të dhënat monitoruese, ka rezultuar se në debatin parlamentar gjatë kësaj periudhe, 

frekuenca e diskutimeve me tematikë konfliktin e interesit apo rasteve të denoncuara nga palët 

në parlament dhe jashtë tij për çështje të etikës kanë qenë minimale. Arsyet e mungesës së 

debateve dhe diskursit optimal politik mbi këto tema, kanë qenë jo vetëm për shkak të 

ndryshimeve që kanë ndodhur në përbërjen parlamentare dhe mungesës së një debati 

profesional midis deputetëve dhe grupeve të reja parlamentare, por edhe për shkak të 

axhendave politike, të cilat nuk kanë qenë të fokusuara në përmbajtjen e tyre mbi çështje të 

tilla.  

 

Deklaratat e ndërsjellta mbi konfliktin e interesit dhe etikën janë përdorur kryesisht në 

shkëmbimet e deklarimeve midis parlamentit dhe Presidentit të Republikës, ish opozitës 

parlamentare dhe kryetarit të Komisionit të Posaçëm të Reformës Zgjedhore, ndaj 

përfaqësuesve të institucioneve të tjera, si dhe në raste specifike në akuza të ndërsjellta, 

kryesisht të bëra në media. Termat e mësipërm janë përdorur dukshëm shumë herë më tepër 

në ligjërimin politik e publik, me arsyen për të intimiduar dhe delegjitimuar nisma të ndërsjella 

ligjore dhe politike midis institucioneve dhe deputetëve të veçantë.  

 

ISP ka veçuar disa raste gjatë monitorimit parlamentar, të rasteve të fjalimeve dhe deklaratave 

në Kuvend, akuzave apo ligjërimin politik dhe publik, të cilat më pas janë pasqyruar edhe në 

raportimet e rregullta mediatike të mediave televizive dhe atyre online. Në këto raste, 

deputetët kanë përmendur në mënyrë eksplicite gjendjen e konfliktit të interesit dhe janë 

akuzuar për shkelje etike, kryesisht në akuza adresuar njëri tjetrit apo përfaqësuesve të 

institucioneve kryesore në vend ose ndaj rivalëve politikë jashtë parlamentit, deklarata, të cilat 

janë bërë pjesë e raportimit në të gjitha mediat televizive dhe ato online.  

 Mediat raportuan se kanë vijuar akuzat dhe pretendimet e deputeteve të Kuvendit, gjatë 

seancës hetimore të Komisionit të Posaçëm, lidhur me veprimtarinë dhe aktet e Presidentit 

të Republikës të nxjerrë për zgjedhjet vendore Qershor 2019. Gjatë deklarimeve në këtë 

komision, Presidenti Ilir Meta është pyetur lidhur me gjendjen e tij të konfliktit të interesit 

gjatë dekretimit të datës së zgjedhjeve. Megjithëse ai e ka mohuar një gjendje të tillë 

interesi, kanë vijuar deklarimet dhe aludimet e disa deputetëve për një lidhje të tillë, që 

sipas tyre ka dëmtuar figurën e Kryetarit të Shtetit për vendime të drejta dhe të paanshme 

më anë të dekreteve të tij. Presidenti i Republikës, nëpërmjet zëdhënësit të shtypit, bëri 

adresime kritike ndaj seancës dëgjimore, duke theksuar se ndonjë prej deputetëve që i bëri 

pyetje Presidentit dhe disa anëtarë të tjerë të Komisionit ndodhet në gjendje të konfliktit të 

interesit.  Deklarata iu adresua kryesisht deputetit A.Shameti, i cili sipas zëdhënësit të 

Presidentit dhe medias që pasqyroi deklaratën e tij, është në një situatë të katërfishtë të 

konfliktit të interesit, pasi ka marrë mandatin nga zgjedhje të shtyra me dekret të 

Presidentit, ka votuar pro miratimit të rezolutës së datës 13 qershor 2019, ka nënshkruar 

kërkesën fillestare për verifikimin e ligjshmërisë së akteve të Presidentit dhe aktualisht është 

edhe kërkues, edhe vlerësues i kërkesës që po vetë ka firmosur, për vlerësimin e 

ligjshmërisë së akteve të Presidentit.  

 

 Mediat raportuan për një deklaratë të deputetes R.Hajdari, e cila pretendoi se u kërcënua në 

zyrat e Kuvendit të Shqipërisë nga një deputet tjetër, në thyerje flagrante të etikës në 

komunikim. Kuvendi u përgjigj në seancë plenare se çështja i ka kaluar MPB për ndjekje dhe 

media raportoi në vijim se deputetja është marrë në mbrojtje të veçantë nga Garda e 

Republikës. 

 

 Mediat raportuan se Anëtari i Këshillit Mbikëqyrës së Bankës së Shqipërisë A.Malaj akuzohet 

për shkelje të Etikës zyrtare, pas debateve në distancë dhe polemikave në parlament për 

disa deklarata të tij të bëra publike. Akuza u adresua nga Këshilli i Ministrave në nismën e tij 

për shkarkimin e z.Malaj. Mediat pasqyruan në detaje seancën dëgjimore më këtë rast në 

Komisionin e Ekonomisë, si dhe pretendimet e tij se kërkesa e Këshillit të Ministrave nuk 

ofron asnjë provë konkrete për shkelje të etikës.  

 

 Mediat raportuan për një veshje jo serioze dhe aspak në respekt të kodit etik të Kuvendit të 

Shqipërisë nga ana e deputetes E.Hoti, e cila u shfaq gjatë një seance parlamentare me një 

veshje, jo të përshtatshme, sipas medias. 

 

 Mediat raportuan se deputeti K.Gjuzi, gjatë një dalje të tij në foltore për të mbajtur një 

fjalim politik, është kritikuar nga ana e Kryetarit të Kuvendit, Z. Gramoz Ruçi për pamjen e tij 

të jashtme në veshje, e cila sipas tij ka cenuar Kodin e Etikës mbi veshjen në ambientet 

zyrtare të parlamentit.  

 

 Mediat raportuan gjerësisht për rastin tjetër të deputetit K.Gjuzi, gjatë një debati televiziv 

në Ora News, ku ai përdori fjalor diskriminues ndaj një personi tjetër në debat, i cili i përket 

komunitetit LGBT.  

